
Što istinski voliš neće ti biti oteto

Ezra Paund

ZADNJE PISMO

Opet dolaziš u moje usamljene snove

I čitaš moju svakodnevnu rečenicu

Dobro jutro sunce moje dobro jutro svjetlosti

Zato usne stavljam na tvoju fotografi ju

Misao unosim u tvoju dušu

U ovom trenutku radim za nas

Volim te više nego prvi put

Uspomeno moja plavooki cvijete dračevski

Puni nemira puni straha prolazimo kobi

U rukama dvije sudbine slivene u jednu

Vidimo jedan život koji traje vječnost

Blagosiljam te danas napiši mi

Još jedno pismo i izlij svoj višak sreće

Ti si rijedak cvijet čudesne vrste

Spremio sam golem rubin i čuvam ga za tebe

U potaji očekujem da mi se javiš

Protiv tebe je sudbina

Za tebe moja ljubav

Ostavimo prošlost 

Zanosno pogledajmo budućnost

Povlačim sve grube riječi i stih

Povlačim moja očajanja

Želim te oprosti mi volim te

Draga moja postupi isto kao ja

Oprosti moje ludosti

Sve je to mila moja iz ljubavi

Za tebe svi moji snovi

Sreća mi uliva vjeru

Za moju Veru..

22. 2. 2011.

MUK SJAJA

Godinama prati me tvoj miris kose

Onaj šanelov parfem i riječi radosti

Doba je naše možda i prošlo

Zato danas i slijedim te tragove teške

Ono ljeto u zagrljaju koje se sladi

Ti koja mi šapućeš i ljubiš me u oči

Stvarnosti ja te danas pitam

Voliš li me još nakon toliko prekida

Prijateljice daleka osjećam neko smirenje

Dok klizim u tvoje blatište prošlosti

Djevojko moja iz mladosti

Sa hodom košute

Trepetom crvene ruže na usni

Drhteća stvarnosti u muku sjaja

Ostade ona noć naša neutješna

I daleki bol u pogrešnom koraku

U molekulima prošlosti

24. 2. 2011.

KAMENI KIP

Moja stara ljubavi

Djevojko sa ostrva Kipra

Djevojko iz Nerone

Strasno sam bio zaljubljen 

U tebe 1978. godine

Ja siromašni mladić Ifi d

Iz poštene hercegovačke kuće

Izgubio sam te u jednom trenu

I od tada pune tri decenije

Počeh da te tražim

I pronađoh te

Pokušah da ti se približim

I ti me podsmješljivo odbi

Tog snježnog dana

Objesih se o vrata tvoje kuće

Moj postupak ne omekša

Tvoje kameno srce

I ja sam tada umro za tebe

Dok je tužna povorka prolazila ulicama

Ti si otvorila prozor

Da čuješ lelek i tužbalice svih stanovnika

Toga kraja

Nagnuvši se na prozor bacila si pogled

Na moje mrtvo tijelo na Ifi dovo tijelo

I odjednom i ti postade kameni kip

U Salamini u Ž…..

A ja na mojoj Balkani

Sada gledam Venerin kip

26. 2. 2011.

PISMO AFRODITI

Draga moja boginjo ljepote i čulne ljubavi

Moja Afrodito moja V…

Samo jednom dođoh na tvoje ostrvo Kiteru

U tvoje Mogorjelo

Nađoh te obučenu i okićenu od Temidinih kćeri

Hora

Tako besmrtnu pozvah te da dođeš na moj Olimp

A ti ode za ružnog Hefesta

Kome nikad vjerna ne bijaše

Danas ja tvoj Arej koga ponovo voliš

I Helios koji tvome suprugu sve ispriča

Pravim plan kako da budemo opet zajedno

Tvoj Hefest uzalud kuje nevidljivu mrežu

I prebacuje je preko kreveta

Da bi nas ulovio

I to mu uspijeva

Ti postiđena i ulovljena pobježe u Kipar

U svoju ravnicu

Ja u Trakiju u Mrki Grad

Moja boginjo ljubavi i ljepote

Pod čijim nogama se rascvjetava cvijeće

Posvećujem ti večeras

Golubove sa moga balkona ruže i mirtu

Ti jesi okovana u lance

Svoga supruga

Ali ja ću da ti ponovo skinem sandale

Dok čučiš

Ljubavi moja bivša

Afrodito zaspala u školjci

Da li osim ovih riječi

Koje mi svakodnevno šalješ

Poželiš mi dobar put morem

Da ti opet dođem

I dam ljubav poznu i zaštitu lađara

Kao nekad u Neroni

Kad postade najljepša od svih

Da li hoćeš…

27. 2. 2011.

AFRODITIN PRATILAC

Draga moja

Ja sam tvoj bog ljubavi

I stalni pratilac

Ja sam najljepši od svih besmrtnika

Zlatokos i čežnjivih očiju

Ja sam hodam po cvijeću

Uvijek nježan i mio

A ponekad budem kao Eol ili hladni sjeverac

Ovdje boravim u Mrkome Gradu

Odakle planiram da dođem kod tebe

Poštuj me kao boga prirode

U vidu kamena

Ja se oslanjam na tebe

Draga Afrodito moja Veronika

Zaštitiću nas suncobranom

Vidjećeš me kao krilatog mladića 

Sa lukom i strijelama

Reci mi zašto moj glas ostavljaš da visi

O nebo podignuto

Daj mi draga pjesmu i riječ da sačuvam suze

I tvoj dragi lik

28. 2. 2011.

LETEJINO SVETOGRĐE

Nekada živjesmo srećno ja i Leteja

Moja lijepa i ponosita ljubav

Povezivala nas je nježnost

Hvalisala se da je ljepša i od besmrtnica

Molio sam bogove da samo mene kazne

Za ovo svetogrđe

Taj list čije grane nema

Taj svijet bez čijeg neba nema

Moje molbe nisu uslišene

Ali su bogovi iz poštovanja

Prema našoj ljubavi

Naša nerazdvojena srca

Olena i Leteje

Radmila i Veronike

Pretvorili u dva kamena

Na planini Idi

Na planini Leotar

Ja sam spavam tamo

Gdje buđenja nema

Strepnja krči put i penje se žilama

Odgovor ne zna više niko

Ima samo jedna želja

Što zaboravlja Letejinu ljubav

U ograđenom vrtu

Mladost nam se opet vraća

28. 2. 2011.

SIRIJUSOV SJAJ

Ti si moja boginja blagodeti

Ti si moja boginja jeseni

Opora

Ti pratiš boginju Ejrenu

Boginju mira

Kao zvijezda koja silazi s neba

Među ljude i boravi među njima

Doći ću zaljubljen ponovo

Kod tebe prelijepa Opora

Moja Verka

Ja sam pseća zvijezda

Zvana Sirijus

Na tvoj odziv neljubavni

Ja silno gorim strašću

I izazvaću na zemlji 

Velike vrućine i strašnu sušu

Hladni sjeverac Boreja

Vratiće te meni

Tek tada će žar pseći zvijezde

Da se malo ublaži

Moj sjaj u ravnici tvojoj

Uspomena na tebe

Kad stiže jesen

Ja povećavam svoj sjaj…

1. 3. 2011.

DAR

Idem ovog časa sjetan Mrkim Gradom

Juče sam bio u tvom gradu

Pomislio sam na ono veče 1982. godine

I hotelsku sobu u kojoj smo posljednji put

Vodili ljubav

Bio sam zaboravio tvoj lik

Koga se danas sjetih nakon toliko godina

U ovoj hladnoj ulici

Ja vidim i sad to božansko lice

Taj bljesak vatre

Tu tajnu ružu

Nježnu muziku riječi

Sad taj zaborav brišem

I vraćam prošlost

U ovom danu

Šaljem joj na dar

Jednu prelijepu Tinovu knjigu

Znam da ga je obožavala

Ponovo se smiješim našoj

Čudnoj sudbini

Osjećam veliko zadovoljstvo

Što ću da je obradujem

U ovom mjesecu ljubavi

Možda i nekoj samoći

Osjećam daleku svježinu njezinih usana

U čudnom našem lavirintu

Vidim svice iz one davne večeri

1. 3. 2011.

TIHA JAVI SE

Ćudljiva boginjo sreće

Moja bivša ljubavi

Zlatokrila i brza poput munje

Dobra i blagonaklona

Čas nepravedna divlja i slijepa

Igraš se sa mnom i sa ljudima

Kao sa loptom

Od tvoje ćudi zavisi mi sreća

I blagostanje

Bijeda ili propast

Ti stalno obmanjuješ ljudski rod

Obmanjuješ mene

Sve oduzimaš

Najmoćnija među bogovima

Božanstvo što štiti naše gradove

Naše narode i države

Bliska si demonima i božanstvena

Odlučuješ o našoj sudbini

Mojoj tvojoj našoj

Kairosu Mojrama Nemezi Hekati i Plutu

Danas ti poklanjam

Točak terazije kocku rog izobilja i kormilo

Tiha Veronika moja

Vraćam te stihom

U ovaj grad u ovu pjesmu

Gdje ćeš postati boginja

Kao što si bila u Antiohiji i Aleksandriji

Obogatiću te još jednom

Mjesečevim srpom zrakastom krunom

I kuglom

Tiha čekam te

Vera volim te

Moja Tiha sjaju nedogledni

Gdje si sad

Javi se

2. 3. 2011.

DOĐI U ELISEJ

Sanjam da dođeš u moj Elisej

Tu zemlju daleko na zapadu

S druge strane Okeana

S ovu stranu Balkane

Tu u vječitom blaženstvu borave

Ljubimci bogova

Ovdje u njoj nema ni snijega ni kiše

Okean je stalno osvježava vlažnim lahorima

Ovo je boravište pravednika

Ovo je ostrvo blaženih

Dok sjene smrtnika odlaze u Had

Na ostrvu blaženih tri puta rađa voće

Ovdje rastu i plamte zlatni cvjetovi

Neki na stablima a neki na vodi

To su polja crvenih ruža i zlatnih narova

Na kojima lebde oblaci tamjana

Moji pravednici takmiče se u bacanju diska

Utrkuju se kolima i vesele uz zvuke kitere

Pod posebnim suncem uživaju vječitu sreću

S junacima i pjesnicima orfejski pjevaju

Svoje pjesme

Znam da ćeš jednoga dana

Doći na moje Ostrvo Blaženih

Tu u Eliseju u vječitom blaženstvu

Ostarićemo skupa

2. 3. 2011.

NE PIŠI MI 

Zaboravljene stihove napisane tebi

U jednom trenutku naše stvarnosti

Sada izvlačim i ponovo uljepšavam

Otvori svoj balkon otvori srce iznova

Preko onog žutog brijega

Blista još sunce treperavo

I nosi uspomenu

Koja teče kao riječni vali

Onaj dodir poljupca

Dodir trepavica

Stisak na klupi u parku

Taj čin lijep i čio

Zvijezdo moja ona zvijezdo od kamena

U sebi te i sad nosim

Ruke su mi raširene

A ti kažeš

Na pragu je duše moje

Neko drugi

I nikada usne tvoje

Strasno neće ljubit ništa moje

U strahu sam

Ne piši mi

Sklapam oči svijet je loman

Zauvijek su porušene

One kule stare kule

Nekog našeg Vavilona

Ljubav onu odnio je šum vremena

I ti i On.

2. 3. 2011.

POTRAŽI ME

Potraži me u Mrkome Gradu

Ozari me svojim sjajem

Probudi me iz tišine

Beskonačne pomrčine

Pojavi se sa zviždukom

Sa riječima glasićem umiljatim

Utisni mi uspomenu

Neka pukne kamen srce

Sjeti me se i zastani

Umoran sam od buđenja koga nema

Strepnja ova uspinje se u dodiru i prolazu

Glas se stiša utišava

Potraži me u tišini

U predgrađu nikad više

U toj pjesmi što te pjeva

U svjetlosti iznad palmi

Dok se mladost meni vraća

Nek me snenog drži nada

Predajem se sada sjeti

Zaborav se opet rađa

Potraži me krv tuguje

Na tom putu što leprša

Osmijehni se obraduj me

3. 3. 2011.

CVIJET SLOMLJENI

Bolujem blijed u tami punoj grijeha

Zalutao u ovaj grad bez radosti

Misli me progone čudne i ružne

Ti negdje (ne)čitaš moje stihove

Lebdiš nada mnom kao sjen

Pomalo ucvijeljena u toj pustinji beskraja

Sad pred mojim očima jedan cvijet sveo

Sunce obnavlja svoj uobičajeni hod

I bez snoviđenja stiže te san

Dva lijepa oka dva zračna gase se

Ti si ogledalo moje mašte

A ja čekam

Nešto što se nikada neće desiti

Sve ove pjesme radosti

U kojima stojiš na Olimpu

Prenio sam u tugu i strasni zov

Miris tvoje ploti zamrzo u srcu

Tebi ne mogu

Sad zvoni u ušima

Duša razmahana širi se u meni

Završilo se sve tužno 

Među nama samo

Cvijet slomljen stoji

3. 3. 2011.

TVOJE IME

Sjetih se tvoga lica nakon toliko godina

Prolaziš mojim bićem kroz niz nejasnih slika

Te slike ne zaboravljam

Tvoj lik lebdi i ostaje u ogledalima

Ostaje u stihu koji će još da potraje

Vodiš me još onim lavirintom koraka

Kroz tajni ključ svoga života

Opet vidim raskošni zalazak sunca iznad Mogorjela

Niti te svjetlosti prolaze nadom sjećanja

Sad zamišljen vjerujem u svoju besmrtnost

Sve sam bolesti prebolovao

Ni jedna žena poslije tebe nije

Tako kružila mojom krvi

Tvoj dom tvoja ulica danas

U nekom dalekom gradu

Strogo je zabranjen mojim očima

Ali ja ću ipak u svome stihu

Vidjeti obale tvoje Itake

U toj vodi prepoznaću tebe

U toj tajni i stvarnosti

Sačuvaću samo tvoje ime

U ovoj zabludjeloj noći

Tvoj lik

3. 3. 2011.



23

PRELIJEPA SJEN

Svakodnevno prizivam dane snene

Žudim za onim jutrom plamenim

Tražim tvoj lik u tuzi koja se splela

Jer strašni mrak pade nada mnom

Posljednji krik čujem iz noći sladostvarne

Ti stojiš sad na nekom drugom pragu

Ja nosim neku riznicu sjećanja

Sreću koja se pali pred ovim očima

Dragi trenuci prošlosti

Osmijeh neki daleki dah plave ruže

Sad venu te večeri naše

Zre misao strašna u grijehu duše

O ženo sunce moje tame

Ispiću večeras svoje žedne suze

Ridaću bez glasa ridaću u ništa

Neko drugi otvara vrata tvoga doma

U ova predvečerja

Koliko te volim draga V…

Ne možeš da znaš

Ti obnažena uvijek ćeš lebdjeti nada mnom

Kao prelijepa sjen

4. 3. 2011.

U NEKOM SMIRAJU

Slavim te u ovom stihu

Moja ljubavi iz bliske prošlosti

U ovoj usamljenoj svetkovini tajni

Žudim za onim poljupcem

Osjećam strašnu ljepotu koju dozivam

Ova mala zvijezda pokazuje ono mjesto

Tu sobu osvijetljenu i pretoplu

Mali hercegovački gradić i modru rijeku

Koja odnese naše uzdahe

Dovoljno svega u usamljenom sjaju

U našoj sreći i boji te večeri

Zato sada u ovom stanu

Jedan prozor otvoren je do zore

Probam starim zviždukom da te podsjetim

Na onu ulicu i uspomenu u njoj

Pokušavam sitnim mudrostima

Koje ti svakodnevno šaljem

Da pronađem tvoje oči u visinama

Ipak izgubljeni su časovi prošlo je vrijeme

Radost mi šalješ u prorjeđenim pismima

Te rečenice su sve više proste

Vjetar mi uz njih donosi kišu

Znam da naša ljubav ide kao Neretva

Znam da i ti prolaziš kao ta voda

Naš put samo će ponekad povezati san

U nekom smiraju sunca

I stih koji ti sad šaljem

4. 3. 2011.

KASNO PREDVEČERJE

Ta kuća u kojoj si ti rođena

U malom hercegovačkom mjestu

Postoji i danas ali ti nisi tu

Promijenila si adresu

Sad je neka mala varoš u ravnici

Meni nepoznat broj i druga država

Ja tvoju Itaku možda i vidim

Ali taj susret biće samo u pjesmi

U nekoj zori i smiraju sunca

Kažeš

Uzalud se nadaš i čekaš na nešto

Što je prošlo i nikad se neće vratiti

Sve lijepo i ružno rijeka je odnijela

Pišeš u prošlom pismu

Dijele nas milje zagađenosti

Koje se talože u našim sjećanjima

Nama ne trebaju nove svjetlosti

Nove godine i krugovi

Nisu nam potrebni ni cvjetni drvoredi

Ni neke lijepe šansone od Aznavura

Slutimo samo obećano nebo i Had

Linije našega života povezuje samo prošlost

One iščezavaju i polako nestaju

Naš pravi život je daleko

Tvoja ravnodušnost ostaje u mom zaboravu

Strepnja i sjećanje na tebe pjevaju

U ovom sutonu i jedno

Kasno predvečerje

5. 3. 2011.

NIČEOVA MUDROST

Filozofi ja je bila jedino opredjeljenje

Niče je bio tvoj izbor

Njegova mudra riječ

Naše mane su naš najbolji učitelj

Ta mudrost bila je riječ od gvožđa

Koja je predodredila tvoju budućnost

Znam da si sve mogla i da sve možeš

Zato si se obraćala astrologu

Da saznaš šta tvoja zvijezda kaže

Moje knjige u kojima si ti

Sad su prekrivene ćudljivom šutnjom

U njima neki stihovi koji se gase

Početak ili kraj opjevane ljubavi

Jedna pronađena djetelina sa četiri lista

Presovana između dvije drage pjesme

Te knjige koje niko ne gleda osim ovih očiju

U nekoj teškoj samoći i nizovima snova

Tvoja sudbina tu se u govoru oslikava

U nekom milozvučnom treperenju riječi

Približavam ti se opet

Ja sam srećan

Šaljem ti istu onu strast sa jednim osmijehom

6. 3. 2011.

SUKNJA

Davno sam se podvukao pod tvoju suknju

Ta suknja bila je prozirna kao voda Krupe

Podmotavao sam se kao vreteno pod taj struk

Kud me nosila rijeka ljubavi

Kroz pusta pristaništa na krilima vjetra

Tu sam ostavio jedno blistavo ljeto

Svoj san i drugo rođenje

Sad ne postoji druga zemlja 

Postoji druga ljubav

Ali ona suknja

Još je sjenka u sjaju sunca

Daj bože da zaluta kao sunce

Kroz ove drvorede

Na svom putu na mom putu

Sanjam tu suknju čekam tu ženu

Kao svitac u noći

Potrebne su mi tvoje ruke

Potrebne su mi tvoje usne

Potrebne su mi tvoje oči

Potrebna mi je ona suknja

Da se podvučem i srušim samoću

S radošću tvojom

7. 3. 2011.

POZDRAV

Svakodnevno sa tvojih malenih usana

Silazi samo jedna riječ

Pozdrav

Šalješ ga iz ravnice ispod plavog neba

Ta vjenčana riječ u sjenci vjetra

Uvlačim tu vatru u sebe

U svoju tamnu ljepotu očiju

Progovaraš jednim mlazem sunčeve svjetlosti

Donosiš svoje radosti 

U tople pretkomore moga srca

Tvoj svijet širi šaku starog nemira

Povjetarac maše tvojom plavom kosom

Htio bih još jednom 

Da zagrlim to vitko tijelo

Hoću pjesmu moju da mu pjevam

Dok sunce sjaji na našoj školjci

I onoj pustinji neznanog

Ti si sada moja mlada Afrodita

Koja stiže poljem ovog stiha

U moju samoću sa cvijetom

Sa tom ružom čudesnoga daha

Taj me glas opet bezumno zove

Dok se penjem uz naše obale

9. 3. 2011.

USHIT MISLI

Zimsko sunce polako zalazi iza Balkane

Eol odnosi moj život samrtni

Jutros me daruješ još jednim pismom

Ćuteći pišem ti

Pokoren sam i rastvoren u ovom prostoru

U meni ushit misli i molitva za tebe

Davno sam bio blizu tvoje zvijezde

Sad se samo malo sjećam tvoje sjene

I one mirne vode Krupe i bijelog labuda

Stari bol poželi našu pjesmu

Onu žutu ružu i lijepu strast

Danas te prizivam djevo blažena

Tvoje srce nek ispuni muzika

I stihovi Pabla Nerude

Naši zajednički znaci i istetovirane misli

Zovem te strahom poluprobuđenim

Koraci ovi postaju sve tiši

Ti si moj cvijet koji godinama

Nosim i lepršavo pratim

Tvoj oblik to lice tvoj život

I ja ga živim

U ovom svijetu vremena

10. 3. 2011.

NA CRTI ŽALA

Na crti žala tvoj sam korak izgubio

Sad nakon toliko godina žalim

Što tvoje oči i tvoje lice drugoga ljube

Moje te srce nije znalo pratiti

Ono je stalo i palo kao mrtav list

Sad kažeš nešto je došlo i prošlo

Kao rijeka i onaj obris na glavi

Ti si srela neki drugi govor

Prostranstvo u drugom srcu i grudima

Razdvojeni prsti sad druge dodire znaju

Bio sam pomislio da je prošlost završena

A sad tvoj glas opet mi se javlja

Svaki je trenutak plod života drugih

Vrijeme je bilo razorno ali i zaštićeno

Gorke jabuke smo zagrizli

Godine života prisvojili bezosjećajno

Između ponoći i zore čekali jutarnja bdjenja

Odrekli se svog života za neki drugi život

Stare slike se vraćaju i utjehu traže

Ponekad da bol ublaže

Osjećam kako te opet želim

Padnem i potonem u tvoju baštu

S mirisom kalopera

11. 3. 2011.

DRUGO SJEĆANJE

Bože da li sam ja tvoje drugo sjećanje

Tvoje oči odavno već ne vidim

Pišem ti pišeš mi pisma s pozdravom

Kako me ta prošlost progoni

Ti si ostala moja priča iz književnosti

Lijepa erudicija stih moga života

Sjećanje na ljubav prvi poljubac čapljinski

Zašto sam te volio zašto si me voljela

Tvoje usne i grudi svjedoci su svega

Za mene danas to nije bio beznačajan datum

Kako si blistala dok sam uranjao u tebe

Želio sam te puno te noći

U sobi 405 tog starog hotela koji je srušen

Ne prestajem ni danas da mislim i sanjam 

Sad te ponovo uvlačim u svoju mitologiju

Stotinu godina poslije nas mnogi će čitati

Ove stihove stežući nečiju ruku

A ja danas uzalud čekam tebe

Da me iz sna trgneš

Drhteći u lijepom sjećanju

11. 3. 2011.

LAVIRINT RAZUMA

Ti si bila fi lozof po vokaciji

Hvališ se napisanim stranicama

Ne pišeš

Ipak imaš strast prema jeziku i knjizi

Obožavaš Ničea mrziš Šopenhauera

Voliš Vergilija

Imaš znanje i veliki si erudita

Upozoravala si me da ne izbacujem znake

Interpukcije u svojim stihovima

Ti stihovi puni su ritma i metafore

Puni blagosti i crnila ove duše

Ti ružičasti stihovi sa odlikom pobožnosti

Podsjećaju sad na one dane i Liriku Itake

Mašta i prošlost opet se prepliću

Te lijepe knjige danas prelistavamo

Pronalazim u njima tebe i tvoj govor

U ovom svijetu beskraja svemir je jedan

Tvoje me lice prati iza moga lica

Naš put je zauvijek obilježen

Tvoj lik gubim ponovo

U lavirintu razuma i u ovoj pjesmi

12. 3. 2011.

PRIJAPOV LIJEK

Ljubavi moja bivša dođi na moj Helespont

U ovaj Mrki Grad

Ja sam postao dobroćudni bog

Koji voli muziku žene i ambroziju

Staram se o množenju stoke i rojenju pčela

Brinem se o njivama šumama i vinogradima

Voćnjacima i baštama

Ja sam i bog tjelesne ljubavi koji ljubavnicima

Daje savjete i štiti ih

Žene obdarujem plodnošću

Posjedujem veliku apotropejsku moć

Štitim od uroka i zlih očiju

Svi me poštuju ne samo ovdje nego i šire

Svi osim tebe moraju žrtvovati

Magarca jarca ovcu i prase

Moraju prinijeti i beskrvne žrtve

Vijence od cvijeća klasje razne plodove

Kašu od pasulja med i mlijeko

Ljubavi moja bivša spremio sam

Za tebe moj lijek

Da te progoni svojom ljubavlju

Da mi se opet vratiš

12. 3. 2011.

U DRUGOM SJAJU

Ne srećem te nikad a stalno te tražim

Prolaziš ko zvijezda ispred moga čela

U zvuku što leti i raznosi odjek

U bunilu misli i zanosu klasja

Dižem se iz Hada iz tog svoga groba

Da bih napisao stih pun žara

Tebi koju hoću ponovo da grlim

Sa ljepotom tvojom da napravim sklad

U danu što traje i drugome sjaju

Sa mnom u snu da te opet budim

Srce puca al je vulkan vreo

Prohujao život malo te se sjećam

Oči opaziše samo uspomene nijeme

Vide jedan život jedno vito tijelo

Oprost ide pismom ako ti to znači

Šaljem Ariona sa svirkom

U tvoj vidik plavi 

Da uživaš na usni u krinu i trenu

O božanska ženo tvoju sliku hranim

Sretnim pogledom i blaženstvom sjajnim

13. 3. 2011.

ZID

Sjetih se jednog stiha Ezre Paunda

Što istinski voliš neće ti biti oteto

Ta misao još u meni raste

Želim da te vidim

I padnem u bijelu beskrajnu postelju

U tvoj glas u taj pjev pod tvoja stopala

Da vidim tebe i slušam pjesmu vjetra

Ispred kamene kuće na obali mora

Na sami rub do tvojih misli

Uz tanki mraz morske svjetlosti

Ali zid je opet između nas

Ti vjenčana sa njim ja ovdje sapet

U moćnom jednom smislu sve manje nas

Dani više vedrinu ne nose

Ova slova ispisana nestaju zauvijek

Trepćući prekorijevamo sreću

Od boga tražimo milost i oprost

Ruke se uzalud ponovo nude

Da s vjetrom tvojim opet kruže

Otvori vrata duše nepoznato da uđe

Nek prostor tvoj započne da zvoni

Cvijete moj bivši sa cvijetom bjeline

Uzalud letim

Ja te ne vidim i ne stižem

14. 3. 2011.

U VOĆNJAKU TVOM

Slijedim te opet moja ljubavi stara

Lepršaš u bjelini ovih stihova

Prolaziš i zvučiš kroz zemlju i vodu

Ispod sunca svoju žudnju i sudbinu nosiš

Nikada neću da te naljutim više

Imaš moju riječ lijepu kao nebo

Dušu moju u sebi ovaj prostor zvonki

One poruke žive i još vitlaju

Svi ovi dani nose vedrinu

To su treptaji besmrtne muzike

Koji se čuju iz praha mojih grudi

Postoji nešto što ti nosi radost

Ta igra ispod vedrog neba

Oči koje uzvraćaju poglede

Istinu vidim nošenu na hladnom Eolu

Taj lijepi put i novi povratak

U cvjetnoj vodi i voćnjaku tvom

15. 3. 2011.

JAMOV POKLON

Uzmi mi srce novo ljubavi

Ja sam postao čuveni prorok

Mitski predak iz porodice Jamida

Davno sam napušten i ostavljen

Dvije zmije čuvale su me i hranile medom

Pronađen sam u grmlju

Kako ležim usred purpurnih žutih ljubičica

Po kojima mati dade ime

Jedne zvjezdane noći sišao sam

U rijeku Alfej

U zelenu Neretvu

Da mi podare sposobnost kojima bih

Koristio svome narodu

Apolon me odveo do Kronovog brežuljka

Do onog brežuljka u Gabeli

Dao mi je dva dara proricanja

Da razaznam glas svog božanskog oca

I da kasnije kad Heraklo ustanovi

Svečane olimpijske igre utemelji proročište

Na Zevsovom žrtveniku i proriče

Po utrobi žrtvovanih životinja

Danas ti prorokujem kao jelen cio

Pronaći ću te i dovesti ovdje

U Mrki Grad u svoju tvrđavu

Da primiš dar od ljubljenog 

Poklon od proroka Jama tvog

16. 3. 2011.



38

TVOJE BLISTAVO OKO

Hoću opet da ti onu pjesmu pjevam

Potroših pedeset i neku godinu uludo

Povjetarac me pokreće i šalje u tvoje cvati

Prekasno je ali ja želim da grizem

Plamena bedra tvoja

Tvoj dah hoću ponovo da udahnem

Zvjezdane godine prohujaše u praznom

Oni dodiri dodiruju me opet

Svjetluca moje iskrvareno srce

Ptica sam koja traži tvoj kavez

Hoću da zaboravim tu nesrećnu prošlost

Zato te i sanjam svake noći

Taj san me vodi ka tvojim vratima

On mi donosi radost u toplu sjenku duše

Stara sjećanja pozivaju te u ovu sobu

Koja ima tamnu stranu ljepote u sebi

Jedna plava žena iz ravnice

Stalno se diže kao sunce ispod moga jezika

Skeptičan beznačajan ja hodam i čekam

Čuda se zbivaju i čekanje je počelo

Ti si svezana u čvor i ne možeš nikud da pođeš

Jedno blistavo oko pušta suzu

Odvodi prošlost i trun nečijeg blaga

Onu pjesmu uzalud pjevam tebi

18. 3. 2011.

SUNCE NESTAJE

Noću mislim o tebi ujutro pišem stihove

Dah fi kusa prožima ovaj hladni stan

Pozne hrizanteme osvježavaju mirisom

Mogu li opet sa tobom biti srećan

Ulaziš u mene javljaš se pozdravom

Ponovo sreća kao sreća prvoga susreta

Kako su započeli poljupci i kako se promijeniše

Šta se to pokazuje u mojoj svjetlosti i tami

Nisam oklijevao pred zovom sudbine

Ugledah te nakon tri decenije ponovo

Izgledala si zavodljivo plava prelijepa i vitka

Nježnih očiju i osmijehom koji osvaja

Žal moje nemirne duše dozva te

Isprepleten kao kod bijelog labuda

Uz samo jedan zamah krila

Sve stade u tužnu pjesmu čežnje protkane

Trudimo se opet da budemo isti

Sačuvanu mladost pamtimo u našoj sreći

Poželim opet da se pretvoriš u Eol

I da mi u zagrljaj jurneš

Raširujem ruke u pustome stanu

Slijedim put ipak ostajem sam

Sunce nestaje tvoja sjenka iščeznu

19. 3. 2011.

NEMIR ME PROŽIMA

Prije tri decenije ja sam otišao

Sve te godine nisi bila sama

Moja bolna čežnja upratila te i pronašla

Ali ti si oblak što pobježe poslije pljuska

Vrijeme prolazi godine kao zvijezde odoše

Zašto ti otvaram ponovo srce

Hoću da ove riječi ne iznevjere

Mi smo bliski misli nam iste

Naša blistava zvijezda uvijek je ista

Ne mogu i neću da zatvorim tvoje srce

U meni neznani bog posvećuje ti duh

Čudesna sazvučja odzvanjaju daleko

Mi pronalazimo utjehu samo u snu

Ja ucvijeljen zaboravljam rane radosti

Mutna se svjetlost provlači kroz cvijeće

Sjetih se tvoje ljepote i one breskve u cvatu

Ubrah taj behar i opazih prijatelja

San o sreći donese mi bol u proljeće

Bijeli oblak sam na nebu ode u daljine

Navučen zastor na vratima iza sijaš ti

Zovem te opet ali ti ne čuješ

U svojim prostorima ne znaš šta je tuga

Zato tvoj treperavi lik uzrasta danas

Zrak mjesečine hoće da obasja ponovo

Moj zov uznemirava i gorsku pticu

Dozivam to lijepo lice

Nemir me prožima

Čekam na tvoj pozdrav

19. 3. 2011.

NEBESA ME GUTAJU

Ispred tvoje kuće vjetar raznosi kišu

Nebesa gutaju moj put ka tebi

Tamo je ravnica i osjećaj jeze i studeni

Eol mi rasanjuje brige i misli

Tanani struk opet me privlači

Lomi mi slomljeno srce

Suza klizi niz žutu ružu samoće

Latice same nestaju

Zaljubljeno srce umire u njoj

Budiš me pismom

U tebe ne mogu više da zavirim

Privid i sjeta samo u sjećanju

Skrivaš se na vršku igle

Sa ove planine spušta se hladnoća 

Opalo cvijeće polako prekriva balkon

Predio slikam riječima i neke ljude u njemu

Sanjarim opet o tebi draga V…

Ti dobro znaš i praviš se da ništa ne znaš

Pedeset pet nam je godina i more nas

Noćne tuge od onog rastanka

Reče zbogom

I osta u tuzi taj neko

23. 3. 2011.

PUPOLJAK

Da li ja to danas slikam sijedog starca

Da li se ja prepoznajem na izmaku proljeća

Pitam se

Vrtovi procvjetavaju ti rasplićeš kose

Silaziš niz stepenice da bereš trešnje

Na skrivenoj plavoj ruži ostaju jedne suzne oči

Iznad Višića vjetar raznosi kišu

Zvijezde su zagledane u proljetnu tišinu

Ja se vraćam u 1978. godinu

I stope ispred nas

Dvadeset i jedna cvjetna godina sjećanja

Danas pedeset i neka godina života

Sumrak nas stiže razvijava srce

U tvojim uvojcima upleteni poljupci

Čujem u dubokoj noći otkucaje srca

Nije zamrla naša započeta ljubav 

Dva srca potajno se opet vole

Sanjarimo onu prošlost

U ovom Gradu i u tvojoj varošici

Ljudi i dalje stare

Ti naslonjena na okno cvjetaš

I postaješ moj ponovni pupoljak

U zoru budiš mi sjećanja

24. 3. 2011.

GODINE IZMIČU

Proljeće je stiglo i stalo između nas

Prelijepa ulaziš u moju pjesmu

Drveće opet zeleni behar miriše

Ljubičice se plave drenjci pustili žutilo

Blistaš u svome vrtu i svijetu voćnjaka

Moje misli opsjedaju nekadašnji poljupci

Suznih očiju gledam to cvijeće i mirise

Oblak tuge zamračuje dan

Osjećam neku pustoš

Ne znam koliko mi je godina sad

Znam da tvoje godine stoje ne idu

Iz ponora povjetarac nosi drage riječi

Na Mliječnom putu jedna zvijezda presijeca put

Te godine ipak krišom nestaju

Rijekom Neretvom ovo proljeće odlazi

Pišem ti tanane misli 

Ovo tijelo u sjenci poigrava

Ti u užarenim bojama rascvjetavaš

Neko drugi tvojim srcem vlada

Ja nazirem svoje pomodrelo čelo

Bolno posrćući

Idem nekoj drugoj kući

26. 3. 2011.

ROĐENDANI

Pedeset i tri godine su nam 

To nije starost neka

Vidimo neke ljubičice venu a neke cvatu

Neki cvjetovi zaspu u dubokim noćima

Tvoju sjenku nanosi sunce danas

Ono se mojim tijelom poigrava

Život u magnovenju mine

Posrćem u sjećanju idući kući

Ima nekih čudnih puteva kojima koračam

Ima nekih stvari koje se ne zaboravljaju

U snu ih ponekad imenujem s nekom mudrošću

Srce se tad bratimi sa slavujem

U toj tišini i samoći javi se pjesma

Zamišljenu dušu prožme stih lahoran

Čudni su ti putevi gospodnji

Kako je teško pomisliti na povratak

Jedna davna nježnost opet se javlja

Ta me uspomena iznova rani

27. 3. 2011.

JEDINI SVJEDOK BOLA

Bistri izvori ovdje izvoruju

I plameno se gase tamo

Predio ostaje isti samo su drugi ljudi

Tanana mirisna isparenja prodiru u mene

Opet sanjarim o tebi a ti to ne znaš

Tri decenije prođoše kao san

Noćna tuga našeg rastanka oživljava

Mjesec se spušta nad ovaj Mrki Grad

I tvoju ravnicu u kojoj živiš sad

Ti si još lijepa kao ova žuta ruža

Koju ubrah i sad mirišem

Nježnost je moja beskrajna

Vidim te uzdrhtalu i privijenu uz mene

Ja to sad zamišljam

I vraćam se u naše godine mladosti

Riječi same naviru

Ja ih potiskujem na ovu bjelinu hartije

Natrag i u srce

U okvir nepomičnih očiju sjećanja

28. 3. 2011.

POVRATAK

Pitam se 

Da li ćeš ikad da se vratiš

Misli opsjedaju čudne tuge

Pronašao sam te ali tvoje vratnice su zatvorene

Bože koliko ja imam godina sad

Koliko ti odnese sa sobom

Dah povjetarca osvježava nas iz ponora

Riječi koje ti pišem stižu s plimom

Magle sljepoočnice i crne se oči

Klečim i sanjam da sam pored tvoje postelje

Žudim da opet ljubim

Zavlačim se pod svilu tvoje spavaćice

(Kako je čamotno biti opružen bez ikoga)

Tanani prekrivač pomalo ostaje leden

Svakoga proljeća rađa se po jedan novi bol

Zovem te u svoje skromno sklonište

Dođi da se opiješ rosom cvjetnom

Naše su strasti neutoljene tajnu ne otkrivamo

Strepim ovo cvijeće se igra mojom sjenkom

Vrata su odškrinuta

Ja čekam

Možda da je vrati voda koja oteče

I ovaj zamišljeni pratilac

30. 3. 2011.

TVOJI ODSJAJI

Moje su oči spore ali žele da te vide

Žudnja traži odsjaje tvoje

Uzdah jedne zvijezde i biserni korak

Čuvam ljušturu školjke taj poklon mladosti

Nikako da se sjetim tog datuma

Te godine koja me dovela do mora

I malog primorskog gradića

Tu smo došli i brzo nestali

To sjećanje i sad njegujem

Tu je ostala najdublja tajna 

Koju znamo nas dvoje

Odatle ponesoh tvoje srce

I nosim ga na maloj kućnoj balandži

Ne žalim iako su ove noći moje noći

Najduže u tišinama jedne pjesme

Iz nigdine ispisujem rijetke stihove

Daleko i sa pregršt poljubaca u stihu

Tamo gdje si ti nema ostrva

Tamo gdje rijeka ne teče

Svjetlost ljepote protiče

Tvoje usne i plave oči već tri decenije

Više me ne ljube

Žalim 

Ali ovo srce još te prati

Aritmiju preskače

Ali što to još znači

31. 3. 2011.

VJERUJEM U SUDBINU

Vjerujem u sreću na zemlji

U naše prijateljstvo

Vjerujem u ljubav u proviđenje

Koje prati svaki naš korak

Koje će nas nagraditi za prolivene suze

Držim se četiri velike riječi nauke

Znati usuditi se željeti i ćutati

Vjerujem u onu tvoju okrijepljenost

Sjetim se tvoje priče smijeha ponašanja

Iskrenog razgovora opuštenosti

Ti si privukla ovo srce i uzdigla ga

Ti si ga opila očarala ljepše od vrline

Ti si bila gracioznija od Gracije

Ti si bila istinska muzika i poezija

Ti si bila moja biblija i šala

Jer bog je stvorio takvu dušu

Punu nade i hrabrosti

Danas biram najbolniju tačku

Plačem zbog iznevjerene ljubavi

Poruku neba primam i glas

Dobrih duša za nadu

O bože naša srca vole suprotnosti

Vrlina osvaja osjećanje

Ti si zvijezda koja se javlja

Koju udišem u svoju svjetlosnu dušu

I privlačim zračenjem

Ti si biće sudbine

U tvojim rukama su još ključevi

Moga neba i pakla

Vjerujem u sudbinu

Vjerujem

1. 4. 2011.

MI SMO SVETI

Ti si moje istinsko svjetlo ljubavi

Svjetlo koje odmara i zadovoljava dušu

Srećni smo jer pronađosmo besmrtnost

U svojim dušama

Žanjemo kako smo posijali

Osjećamo muziku unutrašnje harmonije

Da bi volio moraš biti dobar

Ja znam a ne znam da znaš ti

Da sam čovjek koji zna da upravlja sobom

Kralj sam riječi i svekolike prirode

Mi smo sada gospodari života

Nadvladavamo patnju i smrt

Obnavljamo našu mladost skrivamo tajne

Izgovaramo riječi magične

Ti si žena u pedeset i nekoj godini života

Izgledaš božanstveno

Mladolika lijepa i zavodljiva

Ja sam isti kao nekad Tin

Niko me nije vidio kako starim

Pišem ti opet živiš u mojim riječima

Vjerujemo u sreću na zemlji

Vjerujemo u naše prijateljstvo

Vjerujemo u ljubav

Mi smo djeca u srcu

Mladi u tijelu

Mi smo sveti

2. 4. 2011.

ILUZIJA MLADOSTI

Moja ljubav prema tebi nikad nije nestala

Kako samo žudim da te vidim

Odavno već odavno te nema

I samo si sjećanje

Dođi da me obasja tvoj lik radošću

Srce ovo treperi i čeka te rašireno

Radujem se tvom liku koji sija kao sunce

Ti ispunjavaš svaki moj kutak svojom ljepotom

Ja sam tvoj pjesmotvorac

Dobrog pamćenja

Slaganja riječi i ritma govorenja

Moja je ljubav sveobimna

Ti si moje najsavršenije umjetničko djelo

Zato je ovo osjećanje najviše i najčistije

Mladost i ljubav to je što naš život ima

Iza nas su ostali pustoš i pomrčina

Naše lijepe oči pronašle su puteve sudbine

Vjerovao sam u tvoju ljubav kao u nebo

Uzeo sam san o sreći kao sliku sreće

Ti si vidjela život u malim stvarima

U šarenilu i strasti

Ja sam tobom zaljubljen cijelog života

I sad najljepša od svih

Beatriča i Julija

Zato mi je potrebna tvoja ljubav

U stalnoj groznici i usijanju

U vrtoglavici i vrtlogu

Ti si ona vatra u kojoj sam iskovao sve

Ti si moj odmor i iluzija mladosti

3. 4. 2011.

SNAGA

Pitam se 

Šta je to bilo blaženstvo mladosti

Naše bogatstvo čar tjelesne ljepote

San stavljen iznad istine i životne ljubavi

Imali smo snagu krvi i obijest spolova

Snagu koja se očitavala u govoru

Snagu koja nije dala da budemo tužni

Kada je prestala naša mladost

I dodir ruke u ruci

Sreća je bila nejednaka

Priroda je ostavila pravo i za posljednju riječ

Mladost puna neizvjesnosti pred životom

Nespokojstvo uzrujanost zaslijepljenost i greške

To je dio bolesti vremena

Naš duh u najvišoj snazi

Tijela gigantski snažna

Ja sad u pedeset i nekoj godini

Počinjem svoju akciju povratka tebi

Ta volja i akcija kao u Platona

Jedini su onaj život

Žena u središtu svih sreća i nesreća

Mjerilo moga života na zemlji

Zadobih još jedan dan Senekin

Zadobih nekog ponovo

4. 4. 2011.

ČUDNA ZALJUBLJENOST

Da li si zaista bila zaljubljena

Istinski zaljubljena žena 

Fetišist

Da li si čuvala u svojim rukama

Moj cvjetić sliku naliv pero iz Pariza

Da li si u svemu tome vidjela mene

I sve to pobožno prinosila očima

Da li si o mojoj ljubavi više sanjala

Nego mislila

Ili si zaista duboko me voljela

Ja sam tada čuvao tvoje sličice ukosnice šnale i gumice

Bio sam jedini zaljubljenik na svijetu

To je bila ljubav naivna i nevina

Ja sam bio Eros slikan kao dijete

Ti ne priznaješ danas prošlost

Još manje žališ

Ti ne misliš na budućnost

Živiš samo u sadašnjosti

Ljubio sam te slijepo i pobjegao kao Eneja

Vjerovao sam u svašta nisam vjerovao ni u šta

Ja sam uradio što sam morao

Ti si uradila što si htjela

Bila si moj plavi anđeo

A ja

Ravnodušan i leden

Podigla si ljubav do religije i mudrosti

Postala si čovjek

4. 4. 2011.

MOJA HIPOATIJA

Ti si bila jedino pijanstvo mog srca

Velika ljubav koju doživjeh u sutonu sreće

Dala si mi sebe jer sam bio pažljiv i požrtvovan

Imadoh samo lijepe riječi za tebe

Ti potraži Ahila u meni

Ti potraži i Sofokla ponekad

Ja sam u tebi pronašao Hipoatiju

Ljepoticu iz Čapljine

Ljepoticu Aleksandrije

Ti si imala trostruku oreolu

Ljepotu vrlinu i učenost

Ti si bila fi lozof svog vremena

Tvoja ljepota je bila blagoslovena

Ona je kao sunce izazivala život

Nosila moje bolesne misli

Inspirisala za najljepša osjećanja

Ženo od duha i srca

Strastvenog pogleda i uma

Vrlo vjerna predana i učena

Tvoj osmijeh to je zora i svitanje tijela

Začuđujućeg pogleda

Ti si bila moje pijanstvo krvi u mladosti

Žena 

Heroj u hladnoj svakidašnjici

Pružila si svoja usta

Smjelo pozitivno duhovito

S puno svile pudera perja i karmina

Ti si moja Dezdemona

Samo žena koje namam više

5. 4. 2011.

TVOJE SU OČI ZATVORENE

Ti si moje astralno svjetlo u koje se utapam

Po njemu plove bezbrojne slike mladosti

Olupine nasukanih čežnji i postojanja

Fatamorgane i odbljesci onoga što prođe

Predosjećanje onoga što će tek biti

Mir i nemir moga nervnog sistema

Budno stanje jednog jezika sna

Lucidnog sna i more teške more

Sad se sjećam stvari koje su se desile davno

Sanjam ih opet u budnom stanju

Plašim se svega što bi me moglo probuditi

Moje uho privučeno tom kobnom muzikom

I sad sluša onaj ples ponora

Ja pokušavam da te vratim

Svojim čudom harmonije i ljubavi

Poslušaj moju liru i lagano se penji ka svjetlosti

Niko ti neće moći zapriječiti put

Znam da i sad pratiš svog pjesnika

Obožavaš njegovu poeziju

Sveta djevičanska ljubav jača je od groba

Ja pjevam o svijetlim strijelama ljubavi

Koje probijaju sjenke Hada

O talasima nježnog čistog svjetla

Koji ističe iz crnih grudi majke bogova

Grudi na kojima vise dvoje djece

Eros i Anteros

Pjevam ti o tvom Adonisu

Vraćenom u život

Ja te vidim draga Veronika

Himna zamire na mojim usnama

Ti ponovo blijediš

Poklanjam ti najuzvišeniju pjesmu

Čiji zvuci lome srce

Ti svoje oči usmjeravaš ka nebu

Ja plačem ja se molim

Ti draga otvaraš svoje oči

Nerazumno se okrećem ka tebi

Koju sam dozvao iz nepoznatog

Nesigurni prsti ispuštaju liru

Pogledom te gutam i krećem tebi

Stežem te u svoje naručje

Ti si još uvijek hladna

Tvoje su oči ponovo zatvorene

Tvoja osjetljiva duša je uzdrhtala

Moja himna te više ne može oživjeti

Ti si Euridika

Koju ne mogu vidjeti više

1. 4. 2011.

Radmilo V. Radovanović rođen je 28. 8. 1957. go-

dine u Divinu kod Bileće. Školovao se u Trebinju i Mo-

staru.

Objavio pjesničke knjige:

 “Suze”, KPZ, Pljevlja, 1976. godine

 “Ovo vrijeme”; SKPD “Prosvjeta”, Mrkonjić Grad, 

1994. godine;

 “Tamnica školjke”, Glas srpski, Banja Luka, 1995. 

godine;

 “Metamorfoza bića”, Glas srpski, Banja Luka, 1997. 

godine;

 “Raskošna tamnica”, Glas srpski, Banja Luka, 1998. 

godine;

 “Epitafi us”, Apostrof, Beograd, Glas srpski, Banja 

Luka,2000. godine;

 “Morfejski san”, Prosveta, Beograd, 2001. godine;

 “Divinska Mikena”, Glas srpski, Banja Luka, 2002. 

godine;

 “Na obalama Lete”, Nolit, Beograd, 2003. godine;

 “Oči bezdana”, Narodna knjiga, Beograd, 2004. go-

dine;

 “Banket ukletih”, Glas srpski, Banja Luka, 2005. go-

dine;

 “Dvije ponoći Vavilona”, Narodna knjiga, Beograd, 

2005. godine;

 “Prebivalište pepela”, Glas srpski, Banja Luka, 2007. 

godine;

 “Divinske svjetlosti” (izbor poezije), Zavod za udž-

benike i nastavna sredstva, Istočno Sarajevo, 2007.

godine;

 “Pusta obala,o Tetida”, Udruženje književnika Srp-

ske Podružnica Banja Luka, Banja Luka, 2009. godi-

ne;

 “Mladi Adonis”, Udruženje književnika Srpske Po-

družnica Banja Luka, Banja Luka, 2011. godine;

 “Žal za Euridikom”, Artprint, Banja Luka, 2012. go-

dine.

Za svoj književni rad dobio je više značajnih prizna-

nja. Zastupljen u mnogobrojnim zbornicima i antologi-

jama. Član je Udruženja književnika Srpske i Udruženja 

književnika Srbije. Prevođen na više stranih jezika. Živi 

u Mrkonjić Gradu.

E-mail: radmilov.radovanovic@teol.net



59

POGOVOR

dr Jasmina Hanjalić

NA KRILIMA BOŽANSKE LJUBAVI

Blizu pedesetak ljubavnih pjesama u zbirci „Pisma 

Afroditi“ čini hronološki niz lirske naracije kroz pi-

sma voljenoj ženi u formi slobodnog stiha. One sublimi-

raju i vremensku i prostornu udaljenost, različite okol-

nosti koje je život kreirao, način da se premosti zaborav, 

žal za prohujalom mladošću i neostvarenom ljubavlju. 

Ova zbirka na krilima božanske ljubavi uzdiže do nebe-

skih visina antičke mitologije one koje iskreno vole ma-

nirom uredno vođenog dnevnika intime.

U samom naslovu uočava se naum pjesnika da u sti-

hovima uporedi jednu ljudsku ljubav sa božanskom i 

time je zapravo jasno defi niše. Kroz svoje rime on poziva 

čitatelja u blaženu zemlju, u prostore vječite sreće, bježe-

ći od stvarnosti i prizemnosti ovozemaljskog svijeta. 

Pjesnik budi sebe i nas iz „mrtve tišine“ sopstvenog biv-

stva, nagoni da „pukne kameno srce“ i priziva raskošnu 

mladost. Pri tom ne štedi riječi da pošteno opiše svoju 

trenutačnu konfuziju: „Ja sam pseća zvijezda zvana Siri-

us“.

Ova zbirka je riznica sjećanja na ljubav koja je ostala 

nedorečena, na žudnju simboliziranu bojom „plave 

ruže“, na životne radosti za kojima pjesnik uzdiše i na 

kojeg oslanja cijeli svoj život. U tom lavirintu razuma i 

emocija, prošlosti i sadašnjosti, ljubav poredi sa rijekom 

Neretvom, koja uvijek teče, ali nikad ne odlazi. Za autora 

je ljubav trajna i univerzalna vrijednost, ona posjeduje 

najveću moć: “svijetlim strijelama ljubavi probijaju sjen-

ke Hada”

„Ti stihovi puni su ritma i metafore

Puni blagosti i crnila ove duše

Ti ružičasti stihovi sa odlikom pobožnosti

Podsjećaju sad na one dane i Liriku Itake

Mašta i prošlost opet se prepliću”

Ovo je ljubavna poezija u svoj punoći i neskrivenom, 

raspalmsalom žaru. Iako je pjesnik svjestan da ima be-

skrajno mnogo ljudi koji vole, ipak, ljubav je samo jedna 

kao što je i „U ovom svijetu beskraja svemir jedan”. On je 

priziva stihovima i žudi za njenim plamom na kojem se 

duša grije i nakon tri decenije. 

Pjesnik s lakoćom virtuoza i dobrog poznavaoca 

grčke mitologije apoteotično smješta ljubav na vrhove 

Olimpa. Pri tome u stopu pravi paralelu sa svojim real-

nim toponimima i tako zapravo kazuje da je prava ljubav 

univerzalno uzvišena, ma gdje bila:

“Ti postiđena i ulovljena pobježe u Kipar

U svoju ravnicu

Ja u Trakiju u Mrki Grad

Moja boginjo ljubavi i ljepote”

Možda će ljubitelji tematskog šarenila reći da se cije-

la zbirka bavi samo jednom temom, ali čini se da je to 

bila pjesnikova nakana – potpuno se predati ljubavnoj 

pjesmi, jer ona ti zaslušuje, jer pjevati o ljubavi je “treptaj 

besmrtne muzike”. Pjesme posvećene jednoj ženi zapra-

vo su potvrda postojanja životne energije koju pjesnik 

posjeduje, potvrda neodustajanja od života (iako već u 

drugoj polovini svoga vijeka). To je energija koja se ne 

predaje Hadu i ne želi otići sa visina Olimpa:

“Trudimo se opet da budemo isti

Sačuvanu mladost pamtimo u našoj sreći”

Takođe, stroge jezičke estete reći će da bi stih tu i 

tamo mogao biti zbrušeniji, sofi sticiraniji, ali pjesnik po-

stavlja riječi rime tako da izgledaju prirodno; to je spontani 

poetski govor koji daje autentičnost i pojačava uvjerljivost 

zamišljenog pisma. No, svako mora priznati da se Radova-

nović znalački i prepoznatljivo koristi raznovrsnim stil-

skim fi gurama, naročito apoteozom, a da su punokrvne 

metafore veoma funkcionalne. On se s lakoćom služi po-

ređenjem i alegorijom, a motive antičkog mita prenosi 

ujednačenim i živim ritmom koji drži pažnju čitaoca.

“Ti si bila gracioznija od Gracije

Ti si bila istinska muzika i poezija

Ti si bila moja biblija i šala”

Međutim, autor pod plaštom nedvosmislene ljubav-

ne poruke otkriva misiju same poezije, daje joj natpri-

rodne moći: njome će nadjačati bol, samoću i postići be-

smrtnost. Govorom “magičnih riječi” poezija je u stanju 

učiniti sve, obnoviti mladost i vratiti izgubljenu ljubav. 

“Ti potraži Ahila u meni

Ti potraži i Sofokla ponekad

Ja sam u tebi pronašao Hipoatiju

Ljepoticu iz Čapljine”

U najkraćem, ova zbirka je oda ljubavi! Pjesnikova 

muza tri decenije sjaji skoro istim sjajem. Pa, iako je ona 

Otelova “Dezdemona, žena koje nama više”, ljubav je ne-

uništiva.

Pisama Afroditi su poput pjevanja vremešnog slavu-

ja koji više ne pjeva da dozove ženku, već ponesen uspo-

menama pjeva radi ljepote same ljubavi i pjesme o njoj. 

Iako od naknadne pameti nema koristi, ona zna radošću 

ispuniti dušu bogatu uspomenama. A onaj ko ima uspo-

mene, zauvijek će moći ljubav pjevati.

